
OHR

Bezobzirna  predizborna  retorika  može  imati  negativne
posljedice

Vjerovatno  vam  je  poznato  da  je  visoki  predstavnik  i
specijalni predstavnik Evropske unije danas u Briselu. On će
danas u tri sata poslije podne podnijeti izvještaj Komisiji za
politička i sigurnosna pitanja Vijeća Evrope, tijelu koje je
direktno nadležno za angažman specijalnog predstavnika EU u
Bosni i Hercegovini.

Dr  Schwarz-Schilling  će  informirati  Komisiju  o  trenutnom
političkom  stanju  i  o  perspektivi  približavanja  Bosne  i
Hercegovine euroatlanskim integracijama te o tranziciji OHR-a
ka potpuno operativnom Uredu specijalnog predstavnika Evropske
unije.

Visoki  predstavnik  i  specijalni  predstavnik  EU  će  između
ostalog  govoriti  o  negativnom  uticaju  koji  bezobzirna
predizborna retorika i opstrukcija reformi može imati na ovu
dvostruku tranziciju u BiH.

Poznato vam je da je prošlog petka Vijeće Evropske unije za
opće i vanjske odnose izrazilo svoju zabrinutost zbog nedavnog

korištenja  huškačke  retorike  tokom  predizborne  kampanje.
Vijeće  je  još  jednom  potvrdilo  svoju  potpunu  podršku
Dejtonsko-pariškom  mirovnom  sporazumu  i  teritorijalnom
integritetu Bosne i Hercegovine. Vijeće je takođe izrazilo
svoje  žaljenje  zbog  činjenice  da  je  došlo  do  zastoja  u
odvijanju mnogih ključnih reformi te posebnu zabirnutost zbog
neostvarivanja  napretka  u  implementaciji  sporazuma  o
restrukturiranju  policije  iz  oktobra  2005.  godine.

Na osnovu toga bi trebalo biti jasno da sve izjave političkih
lidera tokom predizborne kampanje imaju uticaja i van granica
Bosne  i  Hercegovine  a  taj  uticaj  je  ponekad  i  negativan,
posebno u smislu približavanja BiH euroatlanskim integracijama
i osiguranju bezviznog režima za građane BiH.

U svom obraćanju Komisiji za politička i sigurnosna pitanja
danas  poslijepodne,  visoki  predstavnik  i  specijalni
predstavnik  EU  će  se  fokusirati  na  mogućnosti  koje  nudi
budućnost kao i na postojeće poteškoće i aludirati na ogromni
potencijal  koji  pruža  značajnija  uloga  predviđena  za  Ured
specijalnog predstavnika EU u smislu promoviranja ekonomskog
razvoja, reforme obrazovanja i uspješnog rukovođenja te još
jednom pozvati na ostvarivanje napretka u pogledu uvođenja
bezviznog  režima  (što  visoki  predstavnik  smatra  značajnim
pokazateljem za građane zapadnog Balkana koji ilustrira da se
ovo područje sistematski približava Evropi). U ovom kontekstu,
dr Schwarz-Schilling će pozdraviti napore koje Predsjedništvo
EU  trenutno  poduzima  kako  bi  osiguralo  da  sve  potrebne
pripreme budu izvršene kako bi mandat za pregovore o uvođenju
bezviznog režima i readmisije mogao biti usvojen do kraja ove
godine.

 

Amandmani na Zakon o staroj deviznoj štednji mogli bi oštetiti
štediše

Zastupnički dom BiH je u ponedjeljak usvojio izmjene i dopune



Zakona o staroj deviznoj štednji koje je predložio poslanik
SPRS , gospodin Tihomir Gligorić.

Zakon o staroj deviznoj štednji u svojoj prvobitnoj formi
predstavljao je najpravičnije riješenje koje je bilo moguće
postići  u  postojećim  financijskim  okolnostima  u  Bosni  i
Hercegovini. Prema odredbama prvobitnog Zakona više od 70%
svih  vlasnika  računa  stare  devizne  štednje  bi  bilo  u
potpunosti  isplaćeno  do  kraja  2007.  godine,  a  preostala
potraživanja bi bila isplaćena u roku od 13 godina.

Umjesto poboljšanja postojećih odredbi, izmjene i dopune koje
su  jučer  usvojene  će  istinski  sabotirati  ovo  riješenje,
nanijeti  štetu  ekonomskoj  budućnosti  zemlje  i  ugroziti
financijski ugled BiH.

Osnovne primjedbe na amandmane su sljedeće:

Njima bi se preopteretili entitetski i državni budžeti
(značajno je naglasiti da poslanici koji su podržali
amandmane nisu dali detaljno objašnjenje o predloženom
načinu isplate).
Postoji  velika  vjerovatnoća  da  zbog  ovih  amandmana
entiteti  neće  moći  isplatiti  penzije  i  doprinose
(ukoliko  ne  dođe  do  povećanja  poreza).
Amandmanima bi se BiH opteretila dugovanjima koja ova
zemlja  ne  može  isplatiti  i  ugrozila  njena  fiskalna
održivost, i
Amandmanima  bi  se  dovelo  u  pitanje  nedavno  odobreno
poboljšanje  kreditnog  rejtinga  BiH,  što  predstavlja
veliki podstrek za privlačenje investicija i otvaranje
novih radnih mjesta.            

Drugim riječima, ovim amandmanima se ne bi osiguralo puno i
pravovremeno izmirivanje potraživanja po osnovu stare devizne
štednje, s obzirom da se njima dovodi u pitanje financijsko
stanje organa vlasti. Amandmanima bi bili štetni po interese
vlasnika stare devizne štednje, kao i po interese građana



Bosne i Hercegovine.

OHR, Svjetska banka, MMF i Evropska komisija pozivaju Dom
naroda  BiH  da  ozbiljno  razmotri  sve  aspekte  predloženih
amandmana i da zbog isprazne predizborne retorike ne žrtvuje
dugoročne interese vlasnika stare devizne štednje i građana.

 

OSCE

Sutra će se u Sarajevu održati Konferencija o obrazovanju
nacionalnih manjina u BiH

Misija  OSCE-a  u  BiH,  u  suradnji  sa  Visokim  komesarom  za
nacionalne  manjine  u  Haggu,  domaćin  je  jednodnevne
Konferencije o obrazovanju nacionalnih manjina u BiH, koja će
se održati sutra u Sarajevu. 

Svrha konferencije je podizanje nivoa svijesti i promocija
razvoja  sistemskih  rješenja  za  obrazovanje  nacionalnih
manjina,  informiranje  javnosti  o  najboljim  iskustvima  u
osiguranju  ostvarivanja  prava  na  obrazovanje  nacionalnih
manjina i podizanje  nivoa svijesti nacionalnih manjina u BiH,
kao punopravnih građana ove zemlje, te stvaranje građanskog
prostora za sve građane BiH. 

Uvodni govor će održati ambasador Douglas Davidson, šef Misije
OSCE-a  u  BiH,  a  nakon  njega  će  govoriti,  Tim  Cartwright,
specijalni predstavnik generalnog sekretara Vijeća Evrope u
BiH, Annelies Verstichel, predstavnik Ureda Visokog komesara
za nacionalne manjine iz Hagga, i predstavnici NVO -a koji se
bave obrazovanjem Roma, kao i udruženja nacionalnih manjina,
Slovenaca i Ukrajinaca u BiH.

Konferencija za medije će se održati u periodu od 13:15 do
13:45  sati,  u  E-net  centru,  Ekonomski  fakultet,  Trg
oslobođenja  1,  Sarajevo.  

 



„Beacon“ delegacija iz Velike Britanije u posjeti Bosni i
Hercegovini

„Beacon“  delegacija  iz  Velike  Britanije  je  u  zvaničnoj
petodnevnoj  posjeti  Bosni  i  Hercegovini,  tokom  koje  će
posjetiti šest Beacon općina u BiH: Tuzlu, Zenicu, Prnjavor,
Srebrenik, Istočno Novo Sarajevo i Šekoviće. 

Beacon  šema  BiH  je  napravljena  tako  da  podigne  standarde
općinske vlasti, tako što će prepoznati i nagraditi općine
koje pomažu uspješan rad i inovativnost. 

‘Beacon’ delegacija iz Velike Britanije se nalazi u uzvratnoj
posjeti  BiH.  „Beacon“  općine  iz  BiH  su  posjetile  Veliku
Britaniju u junu ove godine, kada su imali priliku naučiti o
„Beacon“ općinama na licu mjesta i iskoristiti iskustva iz
BiH.

Glavna konferencija za medije će se održati u četvrtak, 21.
septembra, u 10:40 sati, u konferencijskoj sali br. 8, zgrada
UNITIC-a,  u  Sarajevu.  Prilika  za  fotografiranje  otvaranja
Konferencije predviđena je za 11:00 sati, u amfiteatru UNITIC-
a.

 

ICTY

Dobro  jutro  svima  iz  Haškog  tribunala.  Imam  dvije  stvari
danas.

Najprije, želim se zahvaliti Savezu logoraša BiH i Hrvatskoj
udruzi logoraša domovinskog rata u BiH što su me pozvali da
govorim na odličnoj konferenciji “Reparacije za žrtve rata”
koja je proteklog vikenda organizovana u Sarajevu uz podršku
ICMP-a.

Krivično gonjenje ratnih zločina, bez obzira da li se dešava u
Hagu ili pred domaćim sudom, je jako važno, ali to je samo
jedan oblik pravde, i po definiciji se fokusira na počinioce.



Zato je važno da se organizuju skupovi poput ovoga da bi se
skrenula pažnja na potrebe i prava žrtava.

Nadam  se  da  će  ova  protekla  konferencija  stimulisati  sve
relevante domaće i međunarodne aktere da rade na ostvarivanju
prava žrtava na reparacije prema međunarodnom pravu.

Kao drugo, možda ste već čuli da je Vlada Republike Hrvatske
jučer podnijela službeni zahtjev Raspravnom vijeću u predmetu
Prlić i drugi, kojim traži dopuštenje pristupa sudu u svojstvu
“prijatelja suda”. Imam za vas kopije tog zahtjeva. Slični
zahtjevi  su  podneseni  i  u  predmetima  Gotovine,  Čermaka  i
Markača.

Da kratko podsjetim šta znači termin “prijatelj suda”, odnosno
“amicus curiae”: Pravilo 74 Pravilnika o postupku i dokazima
Tribunala  propisuje  da  “ŠuĆkoliko  to  smatra  poželjnim  za
pravilno presuđivanje o predmetu, pretresno vijeće može da
pozove  ili  da  odobri  državi,  organizaciji  ili  osobi  da
pristupi  pretresnom  vijeću  i  iznese  stavove  o  bilo  kojem
pitanju koje odredi pretresno vijeće”.

To je sve od mene danas, hvala na pažnji.

 

EUFOR

Nije bilo izjave.


